
STUDY 8PRIVATE 

ISAMBILILO 8
THE NATURE OF JESUS
UMUSANGO WAKWA YESU

8.1 The Nature Of Jesus: Introduction

8.1 Umusango Wakwa Yesu: Ukulondolola
Cene cifwile ukuba cimo pa masanso ayakulisha mu kutontonkanya kwa bena Kristu ukuti Shikulu Yesu Kristu taapokelela umucinshi no kusansabikwa ukwawamina wene pamulandu wa kucimfya kwakwe pa lubembu, ukupitila mu kukwata kwa mibeele iyapwililila. Isambilisho ilyaikatwa konse konse ilya 'lesa patatu' lyacita Yesu Lesa Umwine. Pa kumona ukuti Lesa tekuti atuunkwe (Yakobo 1:13) kabili ukucita ulubembu tacingacitika, ici capilibula ukuti Kristu icine cine taakweete ukulwa no lubembu. Eico umweo wakwe pa calo wali wa bufi, ukwikala mu kwishiba kwa buntunse, lelo ukwabula ukukwata ukumfwa pafya kufilwa kwa bumupashi no kwa fya mubili ukwa mutundu wa buntunse, pa kumona ukuti wene mu butuntulu taikeetwe kuli bwene. 

Pa kupitilisha kumbi, amabumba ayaapala baMormoni ne Nte shakwa Yehoba bafilwa ukwishiba bwino icipeshamano cakwa Kristu ukuba Umwana wakwa Lesa uwafyalwa eka. Mu musango uyu, wene taali na kuba malaika nangu umwana wakwa Yosefu uwa cifyalilwa. Cene calandwa kuli bamo ukuti mu nshita ya mweo wakwe, umusango wakwa Kristu wali kwati wakwa Adamu intanshi ya kuwa. Ukufumyako ukubula kwa cishininkisho ca muli Baibele pa mano aya, cene cafilwa ukwishiba ukuti Adamu aapangilwe kuli Lesa ukufuma ku lukungu, ilyo Yesu 'aapangilwe' pa kufyalwa kuli Lesa mwi fumo lyakwa Maria. Eco, nangu Yesu taakweete wishi wa buntunse, wene aaimitwe no kufyalwa ukupalana na ifwe mu shila shimbi shonse. Abantu abengi tekuti basuminishe ukuti umuntu uwa musango wesu uwa lubembu kuti akwata imibeele iyapwililila. Cene ici cili e cishinka ico cili icakucilinganya icitetekelo ca cine muli Kristu.

Ukutetekela ukuti Yesu aali wa musango wesu, lelo aali uwabula ulubembu mu mibeele yakwe, lyonse ukucimfya amatuunko yakwe, tacili icayanguka. Cene cisenda ukutontonkanya ukukalamba pa fyalembwa fya Mbila nsuma palwa mweo wakwe uwapwililila, ukusuntikana na mashiwi ayengi ya muli Baibele ayo ayakaana ukuti wene taali Lesa, pa kwisa ku kwiluka ukwakosa ne citetekelo muli Kristu wa cine. Cene cili icayangukapo ukutunganya ukuti wene aali Lesa Umwine, eico kabili aali uwapwililila fye. Lelo amano aya yaceefya ubukulu bwa kucimfya uko Yesu aacimfishe ulubembu no musango wa buntunse.

Wene aakwete umusango wa buntunse; wene aayakeene conse ica kufwaya kweesu ukwa lubembu (Aba Hebere 4:15), lelo wene aacimfishe fyene pa kuipeela ku nshila shakwa Lesa no kufwaya ukwafwa Kwakwe pa kucimfya ulubembu. Ici Lesa aapeele mukuitemenwa, ukufika nokwa kuti ''Lesa aali muli Kristu, ukuwikisha isonde ku Mwine'' ukupitila mu Mwana Wakwe umwine fye (2 Abena Korinti 5:19).

8.2 Differences Between God And JesusPRIVATE 

8.2 Ubupusano Pakati Kakwa Lesa Na Yesu
Kuli ukulinganya ukwawama ukuli no kushininkishiwa pakati ka yalya amashiwi ayo ayakonkomesha icipimo ico ''Lesa aali muli Kristu'', na yalya ayalangilila bumuntu bwakwe. Ili ibumba lya mashiwi ilyashalikishako lyalenga cene icishingacitika muli Baibele ukulungika amano yakuti Yesu e Lesa Umwine, ''Lesa sana wakwa Lesa sana'', ngefyo isambilisho lya Lesa patatu lilanda mu kuluba. (Amashiwi aya ''Lesa sana wakwa Lesa sana'' lyaboomfiwe pa Cilye ca Nicea mu mwaka wa 325 A.D., apo amano palwakwa Lesa ukuba 'lesa patatu' yaasambilishiwe intanshi; yene yaali ayashaishibikwa ku Bena Kristu ba ntanshi.) Ishiwi 'lesa patatu' talimoneka muli Baibele nakalya. Isambililo 9 likalundapo ukulolekesha mu kucimfya ukwapwililika ukwakwa Kristu pa lubembu, ne ciputulwa cakwa Lesa muli cene. Ifwe ilyo twatendeka amasambililo aya, lekeni ifwe twibukishe ukuti ipusukilo lyashintilila pa kwiluka ukwalungama palwakwa Yesu wa cine (Yohane 3:36; 6:53; 17:3). Ilyo ifwe twaisa ku kwiluka uku ukwa cine palwa kucimfya kwakwe pa lubembu ne mfwa, ifwe kuti twabatishiwa muli wene pa kwaakana ipusukilo ili. 

Yamo pa mashiwi ayamwenekesha ayakusosa mu bwipi palwa kwampana pakati kakwa Lesa na Yesu yasangwa muli 1 Timote 2:5: ''Kuli Lesa umo, na kawikishanya umo pakati kakwa Lesa na bantu, umuntu Kristu Yesu''. Ukutontonkanya pa mashiwi aya ayalemwenekesha kuletungulula ku kusondwelela ukwalakonkapo:-

 - Pa kubako Lesa umo eka, cene cili icishingacitika ukuti Yesu kuti aba Lesa; Wishi nga ni Lesa na Yesu ni  Lesa pamo, ninshi kuli baLesa babili. ''Lelo kuli ifwe kuli fye Lesa umo, Shifwe'' (1 Abena Korinti 8:6).  Eico 'Lesa Shifwe' e Lesa eka. Eico cene tacingacitika  icakuti kuti kwaba icibumbwa icaibeela iciitwa 'Lesa  Mwana', ngefyo isambilisho lya bufi ilya lesa patatu lilanda. Icipingo ca Kale mu musango umo wine cilanga Yahweh, Lesa umo, nga Shifwe (pamo nga Esaya 63:16; 64:8).

 - Ukulundapo pali Lesa uyu umo, kuli kawikishanya,  umuntu Kristu Yesu - ''...na kawikishanya umo...''. Ishiwi lilya ''na'' lyalangilila ubupusano pakati kakwa Kristu na Lesa.

 - Kristu pa kuba ''kawikishanya'' capilibula ukuti  wene e wakuya pakati. Kawikishanya pakati ka muntu wa  lubembu na Lesa uwabula ulubembu tekuti abe ni Lesa Umwine uwabula ulubembu; cene cali no kuba umuntu  uwabula ulubembu, uwa musango wa cifyalilwa ca buntunse ica lubembu. ''Umuntu Kristu Yesu'' casha  ifwe mu kukaanatwishika kwa kulungama palwa  kulondolola uku. Nangu wene aaleelemba panuma ya  kunina kwakwa Yesu ukuya ku mulu, Paulo tasosa  palwakwa ''Lesa Kristu Yesu''.

Inshita ishingi ifwe tuleibukishiwako ukuti ''Lesa te muntu'' (Impendwa 23:19; Hosea 11:9); lelo Kristu bwino bwino aali 'mwana wakwa Lesa'', ngefyo wene ilingi aleitwa mu Cipingo Cipya, ''umuntu Kristu Yesu''. Wene aali ''Umwana wa Wapulamo'' (Luka 1:32). Lesa pa kuba ''E Wapulamo'' calangilila ukuti Wene eka ewakwata ukupulamo ukwakupelekesha; Yesu pa kuba ''e Mwana wa Wapulamo'' calanga ukuti wene tekuti abe Lesa Umwine mu butuntulu. Insoselo fye yakwa Wishi no Mwana iyo iboomfiwe pali Lesa na Yesu, yacita cene icishinka cakuti bene tabali cimo cine. Ilyo umwana kuti akwata ukupalana kumo na wishi, wene tekuti abe muntu umo wine, nangu ukuba ne nshiku nge shakwa wishi.

Mu kukonkana ne ci, kuli ubupusano ubwingi ubwacishinka pakati kakwa Lesa na Yesu, ubo ubwalanga bwino bwino ukuti Yesu taali Lesa umwine:- 

PRIVATE 
 LESA
''Lesa tekuti atuunkwe (Yakobo 1:13). 
YESU
Kristu ''aalituunkilwe mu misango yonse pamo nga ifwe'' (Aba Hebere 4:15).

Lesa tekuti afwe - Wene ali wa musango wa kukaanafwa (Amalumbo 90:2; 1 Timote 6:16). 
Kristu aalifwile pa nshiku shitatu (Mateo 12:40; 16:21).

Lesa tekuti amonwe ku bantu (1 Timote 6:16; Ukufuma 33:20).
Abantu baamwene Yesu no kwikata wene (1 Yohane 1:1 akonkomesha ici).

Ilyo ifwe twatuunkwa, ifwe tupatikishiwa no kusala pakati ka lubembu no kunakila Lesa. Ilingi ifwe tusala ukukaananakila Lesa; Kristu aakwete ukusala kumo kwine, lelo lyonse aasalile ukuba uwanakila. Eico wene ukucita ulubembu kwali ukwingacitika, nangu wene icine cine taacitile nakalya. Cene tacili cakutontonkanyapo ukuti Lesa ukucita ulubembu kuti kwacitika. Ifwe tulangile ukuti ulubuto lwakwa Dabidi ulwalailwe muli 2 Samwele 7:12-16 icine cine lwali ni Kristu. Vesi 14 asosa palwakwa Kristu ukucita ulubembu ukuba icingacitika: ''Wene nga acita ubupulumushi, ine nkasalapula wene''.

8.3 Umusango Wakwa Yesu
Ishiwi 'umusango' lisonta kufyo mu cifyalilwa, ifwe tuli icine cine. Ifwe tulangile mwi Sambililo 1 ukuti Baibele asosa palwa misango ibili - ulya uwakwa Lesa, na ulya uwa muntu. Mu musango ulya Lesa tekuti afwe, tekuti atuunkwe na fimbipo. Cene cili cakushininkisha ukuti Kristu taali wa musango wakwa Lesa mu nshita ya mweo wakwe. Eico wene aali wa musango wa buntunse uwapwililika. Ukufuma mu kulondolola kweesu palwa 'umusango' cene cilingile ukuba cakushininkisha ukuti Kristu taakweete imisango ibili pa nshita imo. Cene cali icacindama icakuti Kristu aatuunkilwe pamo nga ifwe (Aba Hebere 4:15), pakuti ukupitila mu kucimfya kwakwe pa matuunko ukwapwililila wene enganoonkela ifwe ukweelelwa. Ukufwaya ukwabipa uko ukuli e ntulo ya matuunko yesu kufuma mukati keesu (Marko 7:15-23), ukufuma mukati ka musango wesu uwa buntunse (Yakobo 1:13-15). Eico, cene cali icafwaikwa, ukuti Kristu alingile ukuba uwa musango wa buntunse pakuti wene engeeshiba no kucimfya amatuunko aya. 

Aba Hebere 2:14-18 abiika fyonse ifi mu mashiwi ayengi:-

 ''Ifyo abana (ifwe) bali abakumako ku mubili wa munofu  no mulopa (umusango wa buntunse), wene (Kristu) pamo umwine ifyo fine aasendele iciputulwa (ekutiila  ''aakumineko'', R.S.V.) cimo cine (umusango wa  cifyalilwa); ukuti ukupitila mu mfwa wene  engoonaula...kasebanya...Pantu icine cine wene  taasendele pali wene umusango wa Bamalaika; lelo wene aasendele pali wene (umusango wa) ulubuto lwakwa  Abrahamu. Eico mu fintu fyonse cene calingile wene  ukucitwa uwapalana na bamunyina bakwe, ukuti wene  engaba shimapepo mukalamba uwa luse kabili uwa  cishinka...ukucita ukuwikishanya pa membu sha bantu.  Pantu ico wene umwine aaculile pa kutuunkwa, wene ali na maka ya kwafwilisha bene abo abatuunkwa''. 

Amashiwi aya yabika ukukoonkomesha kwacipeshamano pa cishinka cakuti Yesu aalikwete umusango wa cifyalilwa ca buntunse: ''Wene pamo umwine ifyo fine'' aakumineko kuli wene (Aba Hebere 2:14). Amashiwi aya yaboomfya amashiwi yatatu yonse ayali no bupilibulo bumo bwine, pakuti fye yafikilishe icishinka. Wene aakumineko ''ku musango umo wine'' uwa cifyalilwa; icalembwa nga calandile ukuti 'wene aakumineko kuli WENE pamo', lelo cene cakoonkomesha ukuti, ''wene aakumineko kuli umo wine''. Aba Hebere 2:16 mu kupalana aboomba pa cishinka cakuti Kristu taakweete umusango wa bamalaika, pa kumona ukuti wene aali e lubuto lwakwa Abrahamu, uyo uwaishile ku kuleeta ipusukilo pali cinkupiti wa batetekela abo abaali no kusanguka ulubuto lwakwa Abrahamu. Pamulandu wa ici, cene cali icafwaikwa kuli Kristu ukukwata umusango wa cifyalilwa ca buntunse. Mu nshila yonse wene aali ''no kucitwa uwapalana na bamunyina bakwe'' (Aba Hebere 2:17) pakuti Lesa engapeela ifwe ukweeleelwa ukupitila mwi lambo lyakwa Kristu. Eico ukulanda ukuti Yesu taali uwa musango wa buntunse uwapwililika kuli kukaanaishiba kwa fishinte fya lyashi ilisuma ilyakwa Kristu.

Ilyo lyonse abatetekela ababatishiwa bacita ulubembu, bene kuti baisa kuli Lesa, ukuyebelela ulubembu lwabo mwi pepo ukupitila muli Kristu (1 Yohane 1:9); Lesa aishiba ukuti Kristu aalituunkilwe ukucita ulubembu ukulingana ngafintu bene bali, lelo ukuti wene aali uwapwililila, ukucimfya ukutuunkwa kulya kwine kuntu bene bafilwa. Pamulandu wa ici, ''Lesa pamulandu wakwa Kristu'' kuti aeleela ifwe (Abena Efese 4:32). Eico cene cili icacindama ukwishiba ifyo Kristu aatuunkilwe pamo fye nga ifwe, no kukabila ukukwata umusango wesu uwa cifyalilwa pakuti ici cibe icingacitwa. Aba Hebere 2:14 alanda bwino bwino ukuti Kristu aalikweete umusango wa ''mubili wa munofu no mulopa'' pa kucita ici icingacitwa. Mu musango ''Lesa Mupashi'' (Yohane 4:24) kabili nangu Wene aakwata umubili utuntulu, ngo ''Mupashi'' Wene taakwata umubili wa munofu no mulopa. Kristu pa kukwata umusango wa ''mubili wa munofu'' capilibula ukuti takwingaba inshila nakalya umo wene aakwatiile umusango wakwa Lesa mu nshita ya mweo wakwe. 

Ukwesha kwa bantu kunuma ukusunga icebo cakwa Lesa, ekutiila ukucimfya amatuunko ukwapwililika, konse kwalifililwe. Eico ''Lesa pa kutuma Umwana wakwe wine mu cipasho ca mubili wa munofu wa lubembu, kabili kwi lambo pa lubembu, aasekele ulubembu mu mubili wa munofu'' (Abena Roma 8:3 A.V. amashiwi ya kulondolola). 

''Ulubembu'' lusonta ku kunakila kwa cifyalilwa ku kucita ulubembu uko ifwe twakwata mu cifyalilwa. Ifwe twalipeela inshila kale kuli ici, no kutwalilila ukucita ifi, na ''amalipilo ya lubembu ni mfwa''. Pa kufuma mu bwafya ubu, umuntu aakabiile ubwafwilisho ubwa kunse. Wene umwine aamoneeke uwabula amaka ya busuma ubwapwililila; cene tacali kabili tacili mukati ka mubili wa munofu ukulubula umubili wa munofu. Eico Lesa aacilingenye no kupeela ifwe Umwana Wakwe wine, uyo uwakweete ''umubili wa munofu uwa lubembu'' uwesu, no kubelelekwa konse ukucita ulubembu kuntu ifwe twakwata. Ukupusanako no muntu umbi onse, Kristu aacimfishe amatuunko yonse, nangu wene ukufilwa no kucita ulubembu kwali ukwingacitika pamo fye ngefyo ifwe tucita. Abena Roma 8:3 alondolola umusango wakwa Kristu uwa buntunse ngo ''mubili wa munofu wa lubembu''. Amavesi yanono intanshi, Paulo aasosele pafyo mu mubili wa munofu ''tamwaikala icintu icisuma nakalya'', kabili ifyo umubili wa munofu mu cifyalilwa ulwiisha ukunakila kuli Lesa (Abena Roma 7:18-23). Mu mashiwi aya cene cili icakupeshamano no kucila pa kubelenga ukuti Kristu aalikwete ''umubili wa munofu uwa lubembu'' muli Abena Roma 8:3. Cene cali ni pamulandu wa ici, no kucimfya kwakwe pa mubili wa munofu ulya, epo ifwe twakwatila inshila ya kubutuka ukufuma ku mubili wesu wa munofu; Yesu aishiibe bwino palwa lubembu lwa musango wakwe wine. Wene inshita imo aitilwe nga ''Kasambilisha Musuma'', mu kulanda ukuti wene aali ''umusuma'' kabili uwa musango uwapwililila. Wene ayaswike: ''Bushe mulandu nshi iwe waitila ine umusuma? Takuli umusuma nakalya kano fye umo, ulya ni, Lesa'' (Marko 10:17,18). Pa nshita imbi, abantu baatendeke ukushimika ubunte bwa bukulu bwakwa Kristu pamulandu wa kukoonkana kwa fisungusho ifyalumbuka fintu wene aacitile. Yesu taanonkele pali ici ''pantu wene aishiibe fyonse, kabili taakabiile ukuti umuntu alingile ukushimika ubunte palwa muntu: pantu wene aishiibe ico icali mu muntu'' (Yohane 2:23-25, Baibele wa ciGreek). Pamulandu wa kwishiba kwakwe ukukalamba palwa musango wa muntunse (''wene aishiibe fyonse'' palwa ici), Kristu taalefwaya abantu ukulumbanya wene umwine mu nsambu shakwe, pa kumona ukuti wene aishiibe ifyo ububi bwa musango wakwe bwaali.

8.4 The Humanity Of JesusPRIVATE 

8.4 Ubuntunse Bwakwa Yesu
Ifyalembwa fya Mbila nsuma fipeela ifilangililo ifingi pafyo Yesu aakweete umusango wa buntunse uwapwililika. Cene calilembwa ukuti wene aalinakile, kabili aali no kwikala panshi ku kunwa amenshi ukufuma mu cishima (Yohane 4:6). ''Yesu aalilile ifilamba'' pa mfwa yakwa Lasaro (Yohane 11:35). Icikalamba icapulamo, icalembwa ca kucula kwakwe ukwakupelekesha cilingile ukuba cishininkisho icakumanina palwa buntunse bwakwe: ''Nomba umweo wandi wacushiwa'', efyo wene aasuminishe lintu wene aapepele pakuti Lesa apusushe wene ukufuma ku kupula mu mfwa yakwe pa capindama (Yohane 12:27). Wene ''aapepele, ukulanda, Mwe Tata, cene nga cili icingacitwa, lekeni ulukombo ulu (ulwa kucula ne mfwa) lupite ukufuma pali ine; lelo te kulingana nefyo ine mfwaya, kano ukulingana nefyo imwe mufwaya'' (Mateo 26:39). Ici calangilila ukuti mu nshila shimo 'ukufwaya' kwakwa Kristu, nangu ukukabila kwali ukwapusana ukufuma kuli kulya ukwakwa Lesa.

Munshita ya mweo wakwe onse Kristu aasuminishe ukufwaya kwakwe kuli kulya ukwakwa Lesa mu kuiteyanya ku kweshiwa uku ukwakupelekesha ukwa capindama: ''Ine pa lwandi ne mwine tekuti ncite icintu: ukulingana nefyo ine ndeumfwa, ine ndeepingula: no bupingulo bwandi buli ubwalungama; pantu ine nshifwaya ukufwaya kwandi kwine, lelo ukufwaya kwakwa Tata uyo uwatuma ine'' (Yohane 5:30). Ubupusano ubu pakati ka kufwaya kwakwa Kristu na kulya ukwakwa Lesa buli e cishininkisho icakumanina icakuti Yesu taali ni Lesa.

Monse mu myeo yesu ifwe twaenekelwa ukukula mu kwishiba kwakwa Lesa, ukusambilila ku kweeshiwa kuntu ifwe tuleepitamo mu mweo uyu. Muli ici, Yesu aali e cilangililo cesu icikalamba. Wene taakweete ukwishiba kwakwa Lesa ukwapwililika ukusanikwa muli wene ukucila ifyo ifwe tukweete. Ukufuma ku bwaice ''Yesu aakulile mu mano ne fumbi (ekutiila ukukula kwa bumupashi, pashanya Abena Efese 4:13), no kutemwikwa na Lesa na bantu'' (Luka 2:52). ''Umwaice aakulile, no kututumuka (ukusanguka) na maka mu mupashi'' (Luka 2:40). Amavesi aya yabili yalangilila ukukula kwakwa Kristu ku mubili ngo kuba ukwalingana no kukula kwakwe ukwa bumupashi; umusango wa kukulilamo wacitiike muli wene mu cifyalilwa na muli bumupashi pamo. Nga ''Umwana ni Lesa'', ngefyo Icitetekelo ca bena Atanasia cilanda ukukuma kuli 'Lesa patatu', ici nga tacali icingacitwa. Nangu fye pa mpela ya mweo wakwe, Kristu aasumiine ukuti wene taishiibe mu kushikimika inshita ya kwisa kwakwe ukwa cibili, nangu Wishi aishiibe (Marko 13:32).

Ukunakila ku kufwaya kwakwa Lesa cili cintu cimo ico ifwe bonse tuli no kusambilila mukupita kwa nshita. Kristu pamo aali no kupula mu nshila iyi iya kusambilila ukunakila kuli Wishi, ngefyo umwana mwaume onse ali no kucita. ''Nangu wene aali Mwana, lelo wene aasambilile ukunakila (ekutiila ukunakila kuli Lesa) ku fintu ifyo wene aaculile; na pa kucitwa uwapwililila (ekutiila umukulu kuli bumupashi), wene aasangwike e kalenga we pusukilo lya pee'' nge cafumine mu kukula kwakwe ukutuntulu kabili ukwapwililika ukwa bumupashi (Aba Hebere 5:8,9). Abena Filipi 2:7,8 (yalandwapo mukutantalisha mu Cakulundapo 27) yalemba inshila iyi imo ine iya kukula kuli bumupashi muli Yesu, ukupwililikila mu mfwa yakwe pa capindama. Wene ''umwine aaicitile uwabula ukucindama, kabili aabiikile pali wene umusango (umusaalula) wa muboomfi...wene aaiceefeshe umwine kabili aasangwike uwanakila ukufika...ku mfwa ya capindama.'' Insoselo iyaboomfiwa pano yalangilila ifyo Yesu mu kwishiba aile kuntanshi mu kukula kwakwe kwa bumupashi, ukuicita umwine uwanakila ukulundapo lyonse, icakuti mu kupelekesha wene ''aasangwike uwanakila'' ku kukabila kwakwa Lesa ukwakuti wene aalingile ukufwa pa capindama. Eco wene ''aacitilwe uwapwililila'' pa kusuminisha ku macushi yakwe ukwalungama. 

Cene cili cakushininkisha ukufuma muli ici ukuti Yesu aali no kuboomba umwine, mu kwishiba pa kuba umulungami; takwali inshila nakalya umwakuti wene aapatikishiwe kuli Lesa ukuba ifi, ico nga calengele wene ukuba icakwangasha fye. Yesu icine cine aatemenwe ifwe, kabili aapeele umweo wakwe pa capindama ukufuma mu kutontonkanya uku. Ukukoonkomesha ukwatwalilila pa kutemwa kwakwa Kristu pali ifwe kuli no kuba ukwabula akantu ngacakuti Lesa aapatikishe wene ukufwa pa capindama (Abena Efese 5:2,25; Ukusokolola 1:5; Abena Galatia 2:20). Yesu nga aali ni Lesa, ninshi wene taali na cakusalapo lelo ukuba fye uwapwililila elyo kabili ukufwa pa capindama. Icakuti Yesu aalikweete ifyakusalapo ifi, calenga ifwe ukuba na maka ya kwishiba ukutemwa kwakwe, no kucita ukwampana kwesu na wene.

Cene cali ni pamulandu wa kufwaya kwakwa Kristu ukupeela umweo wakwe mukuitemenwa, eco Lesa aasansamukiile nganshi muli wene: ''Eico Tata aatemwa ine, pantu ine ndebiika umweo wandi panshi...Takuli umuntu uwakupoka wene kuli ine nakalya, lelo ine ndebiika wene panshi ne mwine'' (Yohane 10:17,18). Lesa pa kuba uwasansamuka nganshi mu kunakila kwakwa Kristu ukwakuitemenwa cili icakosa ukwiluka ngacakuti Yesu aali ni Lesa, ukwikala uwa mweo mu musango wa buntunse nge cishibilo ca musango umo uwa kwampana no muntu wa lubembu (Mateo 3:17; 12:18; 17:5). Ifyalembwa ifi palwa kusansamuka kwakwa Wishi mu kunakila kwa Mwana, fili cishininkisho icakumanina icakuti Kristu ukukaananakila kuti kwacitika, lelo mu kwishiba aasalile ukuba uwanakila. 

CHRIST'S NEED OF SALVATION

UKUKABILA KWAKWA KRISTU UKWE PUSUKILO

Pamulandu wa musango wakwe uwa buntunse, Yesu aumfwile amalwele yanono, ukunaka na fimbipo ngefyo fye ifwe tucita. Eico cene cakonka ukuti wene nga taafwile pa capindama, wene aali no kufwa mu nshila imbi, pamo ngo kupitila mu bukote. Mu kumona ici, Yesu aakabiile ukupusushiwa na Lesa ukufuma ku mfwa. Mu kwishiba ici apakalamba, Yesu ''aapeele amapepo no kupaapaata no kulila ukwa maka ne filamba kuli wene (Lesa) ulya uwali na maka ya kupususha wene ukufuma ku mfwa, kabili aumfwiilwe pa kupaapaata kwakwe ukwa mucinshi.'' (Aba Hebere 5:7 A.V. amashiwi yakulondolola). Icishinka cakuti Kristu aali no kupaapaata kuli Lesa ukupususha wene ukufuma ku mfwa cakaanya ukucitika konse ukwa pali wene ukuba ni Lesa umwine. Panuma ya kubuuka kwakwa Kristu ukufuma ku bafwa, imfwa tayaakweete ''amaka pali wene libili nakalya'' (Abena Roma 6:9), ukulanga ukuti yene intanshi yalikweete.

Ayengi mu Amalumbo yali mu busesemo palwakwa Yesu; lintu amavesi yamo ukufuma mu Amalumbo yalandwaapo mu Cipingo Cipya pamulandu wakwa Kristu, cene cili ca mano ukutunganya ukuti ayengi mu mavesi yambi mu Amalumbo yali pali wene pamo. Kuli inshita ishingi apo ukukabila kwakwa Kristu ukwe pusukilo kuli Lesa kulekoonkomeshiwa:-

 - Amalumbo 91:11,12 yalandwaapo muli Mateo 4:6  pamulandu wakwa Yesu. Amalumbo 91:16 yasesema pafyo Lesa aali no kupeela Yesu ipusukilo: ''Ku mweo utali (ekutiila umweo wa pee) eko ine nkasansamushisha wene, no kulanga wene ipusukilo.'' - Amalumbo 69:21 yasonta ku kutanikwa kwakwa Kristu (Mateo 27:34); Amalumbo aya yonse yalondolola amatontonkanyo yakwa Kristu pa capindama: ''Pususheni ine, Mwe Lesa...Iseni mupeepi no mweo wandi, no kulubula wene...Lekeni ipusukilo  lyenu, Mwe Lesa, libiike ine pa mulu apasansuka'' (amavesi 1,18,29).

 - Amalumbo 89 yali kulandwaapo kwa pa cilayo cakwa Lesa kuli Dabidi ukukuma kuli Kristu. Ukukuma kuli Yesu, Amalumbo 89:26 yasesema: ''Wene akalilila kuli ine (Lesa), Imwe muli tata, Lesa wandi, kabili  icilibwe ce pusukilo lyandi''. 

Amapepo yakwa Kristu kuli Lesa pe pusukilo yaalyumfwiilwe; wene aalyumfwiilwe pamulandu wa bumupashi bwakwe umwine, te pamulandu wa cifulo cakwe muli 'lesa patatu' (Aba Hebere 5:7). Icakuti Lesa aabuushishe Yesu ukufuma ku bafwa no kupeela wene ubukata ubwa kukaanafwa cili cikomo icikalamba ca mu Cipingo Cipya:- 

 - ''Lesa...aimishe Yesu pamulu...Lesa alisansabika  wene no kuboko kwakwe ukwa kulyo ukuba Umwana wa mfumu kabili Kapususha'' (Imilimo 5:30,31). 

 - ''Lesa...aapeela ubukata ku Mwana wakwe Yesu...untu Lesa emishe ukufuma ku bafwa'' (Imilimo 3:13,15).

 - ''Lesa emishe Yesu uyu pamulu'' (Imilimo  2:24,32,33).

 - Yesu umwine aaishiibe ifi fyonse lintu wene  aipwiishe Lesa ukupeela wene ubukata (Yohane 17:5 pashanya 13:32; 8:54).

Yesu ngacakuti aali ni Lesa Umwine, ninshi ukukoonkomesha konse uku kuti kwafuma mu cifulo, pa kumona ukuti Lesa tekuti afwe. Yesu taali no kukabila ukupusuka wene nga aali ni Lesa. Icakuti cene cali ni Lesa uyo e wasansabiike Yesu calanga ubukulu bwakwa Lesa pamulu wakwe, no kupaatukana kwakwa Lesa na Yesu. Takuli inshila nakalya umo Kristu aali no kubeela ''Lesa sana kabili uwa pee (ne) misango...ibili...Lesa kabili bumuntu'', ngefyo icantanshi ca Fikomo 39 ifya Cilonganino ca Bangeleshi (Church of England) cilondolola. Pa kupilibula fye kwe shiwi, icibumbwa kuti cakwata fye umusango umo. Ifwe twalanga ukuti icishininkisho cili icapwililika icakuti Kristu aali wa musango wesu uwa cifyalilwa. 

8.5 The Relationship Of God With JesusPRIVATE 

8.5 Ukwampana Kwakwa Lesa Na Yesu
Ukutontonkanya pafyo Lesa aabuushishe Yesu ukufuma ku bafwa kwatungulula ifwe ku kutontonkanya palwa kwampana pakati kakwa Lesa na Yesu. Bene nga bali ''babili abalingana...babili aba pee'', ngefyo isambilisho lya lesa patatu lilondolola, ninshi ifwe tuli no kwenekela ukwampana kwabo ukuba kulya ukwa balingana. Ifwe kale tumwene icishininkisho icakumanina ukuti umulandu uyu tauli ifyo. Ukwampana pakati kakwa Lesa na Kristu kuli ukwapalana na kulya ukuli pakati ka mulume no mukashi: ''Umutwe wa mwaume onse ni Kristu; no mutwe wa mwanakashi mwaume; no mutwe wakwa Kristu ni Lesa'' (1 Abena Korinti 11:3). Ngefyo umulume e mutwe wa mukashi, efyo Lesa e mutwe wakwa Kristu, nangu bene bakweete ukwikatana kumo kwine ukwa kuboomba ngefyo kulingile ukuba pakati ka mulume no mukashi. Eco ''Kristu wakwa Lesa'' (Abena Korinti 3:23), ngefyo umulume e mwine wa mukashi. 

Lesa Tata ilingi alandwa ukuba Lesa wakwa Kristu. Icishinka cakuti Lesa alondololwa nga ''Lesa wakwa Shikulu wesu Yesu Kristu kabili Wishi'' (1 Petro 1:3; Abena Efese 1:17) nangu panuma fye ya kunina kwakwa Kristu ukuya ku mulu, calanga ukuti uku e kwampana kwabo nomba, ngefyo kwene kwali munshita ya mweo wakwa Kristu uwa mfwa. Cene limo limo cilondololwa na abena lesa patatu ukuti Kristu asoswa fye ngo kuba uwaceepako pali Lesa munshita ya mweo wakwe pa calo. Amakalata ya mu Cipingo Cipya yaalembelwe imyaka imo panuma Kristu alinina ukuya ku mulu, lelo nanomba Lesa asoswa nga Lesa wakwa Kristu kabili Wishi. Yesu nanomba acita Wishi nga Lesa wakwe.

Ukusokolola, ibuuku lyakupelekesha mu Cipingo Cipya, lyalembelwe ukucila imyaka 30 panuma ya kupeela ubukata kuli Kristu no kunina ukuya ku mulu, lelo lyene lisosa palwakwa Lesa nga ''Lesa wakwe kabili Wishi (wakwa Kristu)'' (Ukusokolola 1:6). Mwi buuku ili, Kristu uwabuushiwa ukufuma ku bafwa no kupeelwa ubukata aapeele imbila ku batetekela. Wene asosa palwa ''itempele lyakwa Lesa wandi...ishina lyakwa Lesa wandi...umusumba wakwa Lesa wandi'' (Ukusokolola 3:12). Ici cashininkisha ukuti Yesu nangu nomba atontonkanya palwakwa Wishi nga Lesa wakwe - kabili eico wene (Yesu) tali Lesa.

Munshita ya mweo wakwe uwa mfwa, Yesu aaloseshe kuli Wishi mu nshila iyapalana. Wene aasosele palwa kunina ukuya ku mulu ''kuli Tata, kabili Shinwe; na kuli Lesa wandi, kabili Lesa wenu'' (Yohane 20:17). Pa capindama, Yesu aalangile ubuntunse bwakwe umupwilapo: ''Lesa wandi, Lesa wandi, bushe mulandu nshi Imwe mwalekelesha ine?'' (Mateo 27:46). Amashiwi ya musango uyu tayengacitika ukwiluka nga yasoswa na Lesa Umwine. Icishinka fye cakuti Yesu aapepele kuli Lesa ''no kulila ukwa maka ne filamba'' icine ceka calangilila umusango wa cine uwa kwampana kwabo (Aba Hebere 5:7; Luka 6:12). Lesa mu kushininkisha tekuti apepe ku Mwine. Nangu nomba, Kristu apepa kuli Lesa pa lubali lwesu (Abena Roma 8:26,27 N.I.V. pashanya 2 Abena Korinti 3:18 R.V. amashiwi yakulondolola). 

Ifwe nomba twalangilila ukuti ukwampana kwakwa Kristu na Lesa munshita ya mweo wakwe uwa mfwa takwaali mu cituntulu ukwapusana ukufuma kufyo kwene kuli nomba. Kristu aaloseshe kuli Lesa nga Wishi kabili nga Lesa wakwe, kabili aapepele kuli Wene; icifulo cimo cine efyo cili nanomba, panuma ya kubuuka kwakwa Kristu ukufuma ku bafwa no kunina ukuya ku mulu. Munshita ya mweo wakwe pa calo, Kristu aali mubomfi wakwa Lesa (Imilimo 3:13,26 N.I.V.; Esaya 42:1; 53:11). Umubomfi acita ukufwaya kwakwa shikulu wakwe, kabili mu nshila yonse tali uwalingana na shikulu wakwe (Yohane 13:16). Kristu aakoonkomeshe ukuti amaka ne nsambu fintu wene aakweete fyafumine kuli Lesa, ukucila mu nsambu yakwe umwine: ''Ine pa lwandi ne mwine tekuti ncite akantu nakalya...Ine mfwaya...ukufwaya kwakwa Tata uyo uwatuma ine...Umwana tekuti acite akantu pa lwakwe umwine nakalya'' (Yohane 5:30,19). 

Digression 27: ''Being In The Form Of God''

Cakulundapo 27: ''Pa Kuba Mu Musango Wakwa Lesa''
 ''Yesu...pa kuba mu musango wakwa Lesa,  taatontonkenye cene ukwiba ukuba uwalingana na Lesa;  lelo umwine aaicitile uwabula ukucindama, kabili  aabuulile pali wene umusango wa mubomfi'' (Abena  Filipi 2:5-11). Amavesi aya yasendwa ukupilibula ukuti  Yesu aali ni Lesa, lelo pa kufyalwa kwakwe wene  aasangwike umuntu. Ici nga cili ca cine, ninshi 

 ifishinka fyonse ificitilwe mu Masambililo 7 na 8 fifwile pamo ukufumishiwapo mu kulondolola. Cene  calangwa ukuti ivesi limo tekuti lisuminishiwe  ukupinkana no musango onse uwa kusambilisha kwa  Baibele. Cene cili icacindama icakuti aya e mashiwi fye yeka ayo ayengaleetwa kuntanshi ku kulondolola  kwa kufumyapo 'ukubula kwa kusuntikana' mu kupelulusha kwa abena lesa patatu - ifyo Yesu aipilibwile umwine ukufuma mu kuba Lesa mu Mulu ukuba akanya mwi fumo  lyakwa Maria. Ukufwailisha ukwakonkapo kulefwaya  ukulangilila ifyo amashiwi aya yapilibula icine cine. 

1. Kuli amashiwi ayengi ayali fye ya mankumanya mukati ka mashiwi aya ayo ayapinkana nganshi na mano ya bena lesa patatu: 

a) ''Kabili Lesa alisansabika pamulu'' Yesu ''kabili alipeela wene ishina'' (vesi 9) calanga ukuti Yesu taaisansabiike umwine -Lesa e wacitile cene. Cene cakonka ukuti wene taali mu musango wa kuba uwasansabikwa intanshi Lesa talacita ici kuli wene, pa nshita ya kubuuka kwakwe ukufuma ku bafwa. 

b) Inshila yonse iya kuinasha kwakwa Kristu umwine no kusanabikwa kuli Lesa ukwakonkelepo yali no kuba ''ku bukata bwakwa Wishi Lesa'' (vesi 11). Eico, Wishi Lesa, tali uwalingana pamo no Mwana. 

2. Ukutantikwa kwa mashiwi aya kufwile ukutontonkanyapo bwino bwino. Paulo tatendeke fye ukulanda pali Yesu ukufuma 'mu cakwelenganya fye'. Wene aasontele ku mano yakwa Yesu muli Abena Filipi 1:8. Ukubwelela kuli Abena Filipi 1:27 Paulo atendeka ukusosa palwa kucindama kwa musango wesu uwa mano. Ici cacitika mu mavesi ya ntanshi ya chapta 2: ''Pa kuba no kumfwana kumo, amano yamo...mu kufuuka kwa mano...mwilolesha umuntu onse pa fintu fyakwe fine, lelo pa fintu fya bambi pamo. Lekeni amano aya yabe muli imwe, ayo ayaali pamo muli Kristu Yesu...'' (Abena Filipi 2:2-5). Eico Paulo aleesosa palwa kucindama kwa kukwata amano ayaapala yalya ayakwa Yesu, ayo ayapeelwa ku kuboombela bambi ukwafuuka. Eico amavesi ayo ayakonkapo yalelandapo pa kufuuka kwa mano uko Yesu aalangile, ukucila ukusosa palwa kupilibuka konse ukwa musango wa cifyalilwa. 

3. Yesu aali ''Mu musango wakwa Lesa''. Ifwe tulangile mu Isambililo 8.3 ukuti Yesu aali wa musango wa buntunse uwa cifyalilwa, eico kabili ici tekuti cisonte kuli Kristu ukukwata umusango wa Mupashi. Ukupilibula kwa Baibele wa Cingeleshi N.I.V. palwa mashiwi aya kwaya mu kuluba nganshi pano. Mu kupita, cene ciligile ukumonwa ukuti ukupilibula kumo ukwa ba Baibele ukwa nomba ukwapekanishiwa mu 'kubelenga ukwanaka', kwasakamana ukuwaminisha pamulu wa bupilibulo ubwalungama ubwa Baibele ya ciGreek, no kusakamana ukupeela amashiwi ayapya ukucila ukupilibula kwa mashiwi mu kulembwa kwa mashiwi yamo. Abena Filipi 2:5-8 e cilangililo icawamisha palwa ici. Lelo, uku te kusuusha ukuboomfya yene mu nshila shimbi.

Ukuti ''umusango'' (mu ciGreek 'morphe') tekuti usonte ku musango wa mubili cashininkishiwa na Abena Filipi 2:7 pa kusosa palwakwa Kristu ukubuula ''umusango wa mubomfi''. Wene aakweete umusango wakwa Lesa, lelo wene aabuulile umusango wa mubomfi. Umusango wa mubili uwa mubomfi tauli uwapusana kuli ulya uwa muntu umbi onse. Ukulingana na mashiwi aya, ifwe mu mutende kuti twalondolola ici nge capilibula ukuti nangu Yesu aali uwapwililila, wene aalikweete amano ayapala Lesa umupwilapo, lelo wene aatemenwe ukubuula imibeele ya mubomfi. Amavesi yamo panuma Paulo akoselesha ifwe ukusanguka ''abamusango wa mfwa (yakwa Kristu)'' (Abena Filipi 3:10). Ifwe tuli no kwaakana 'morphe', umusango wakwa Kristu untu wene aalangile mu mfwa yakwe. Ici tekuti cipilibule ukuti ifwe tuli no kwaakana umusango wa cifyalilwa untu wene aakweete lilya, pantu ifwe natukwata kale umusango wa buntunse uwa cifyalilwa. Ifwe tatuli na kuipilibula fwebene pa kukwata umusango wa buntunse uwa cifyalilwa, lelo ifwe tulekabila ukupilibula inshila yesu iya kutontonkanya, pakuti ifwe twingakwata 'morphe' nangu icipasho ca matontonkanyo cintu Kristu aakweete mu mfwa yakwe.

Ishiwi lya ciGreek 'morphe' lyapilibula icipasho, icilengo nangu icapalana. Abantunse basoswa nga abakweete ''umusango ('morphe') wa buLesa'' (2 Timote 3:5). Abena Galatia 4:19 yasosa palwakwa ''Kristu (ukuba) uwapangwa mu'' batetekela. Ico wene aakweete imibeele iyapwililila, inshila iyapwililila iya kutontonkanya ukwapala Lesa, Yesu aali ''mu musango wakwa Lesa''. Pamulandu wa ici, cene tacali ''ukwiba'' kuli wene ukutontonkanya nangu ukwishiba ukuti mu mano aya wene aali umo na Lesa. Baibele wa Cingeleshi N.I.V. apeela ukupilibula ukwapusana palwa mashiwi aya, ukulanda ukuti Yesu taatontonkenye ukulingana na Lesa ''icintu cimo icakusompola''. Ukupilibula uku nga kwalungama, (uko kabili ukwasuminishiwa na Baibele wa Cingeleshi R.S.V.) ninshi uku mu cituntulu takusuminiishe isambilisho lyakuti Yesu aali ni Lesa. Ukulingana no kupilibula kwa N.I.V., Yesu taasuminiishe nangu inshita inono amano palwa kuba uwalingana na Lesa; wene aaishibe ukuti wene aali uwakunakila kuli Lesa, kabili te kulingana pamo na Wene. 

4. Kristu ''umwine aaicitile uwabula ukucindama'', nangu ''aaipongolwele umwine'' (R.V.), ukusontelela ku busesemo bwa kutanikwa kwakwe muli Esaya 53:12: ''Wene aapongolwele umweo wakwe ku mfwa''. Wene ''aabuulile pali wene umusango (imibeele) wa mubomfi'' ku mibeele yakwe iyapala umubomfi ku balekonka wene (Yohane 13:14), ukulangililwa nganshi ku mfwa yakwe pa capindama (Mateo 20:28). Esaya 52:14 aaseseme palwa macushi yakwa Kristu ukuti pa capindama ''icinso cakwe calyonaike sana ukucila umuntu onse, no musango wakwe ukucila abana baume ba bantu''. Ukuinasha kwakwe uku ukwatwalilila ''ukufika ku mfwa, kabili imfwa ya capindama'' kwali cintu cimo ico icacitiike munshita ya mweo ne mfwa yakwe, te pa kufyalwa kwakwe. Ifwe tulangile ukutantikwa kwa mashiwi aya ukulosha ku mano yakwa Yesu, ukuinasha kwakwe uko ukulelangililwa kuli ifwe nge cilangililo ica kwambula. Eico amavesi aya yafwile ukusosa palwa mweo wakwa Yesu pa calo, mu musango wesu uwa buntunse, na fintu wene aainashishe umwine, nangu aakweete amano ayakonka muli Lesa umupwilapo, pa kutontonkanya pa kukabila kweesu.

5. Kristu nga aali ni Lesa mu mubili kabili elyo aashiile ulya kunuma no kubuula umubili wa buntunse, ngefyo abena lesa patatu beesha ukupilibula amashiwi aya, ninshi Yesu taali ''Lesa sana'' lintu aali pa calo; lelo abena lesa patatu batetekela ukuti wene aali. Ici conse calangilila ukuitaalika uko ukucitwa pa kusuminisha ukulondolola ukwacitwa na bantunse pamo nga lesa patatu.

6. Ica kupelekesha, icishinka icikumine ku mashiwi ''ukuba mu musango wakwa Lesa''. Ishiwi lya ciGreek ilyapilibulwa ''ukuba'' talipilibula 'ukuba mu cituntulu, ukufuma kuli bu pee na pee'. Imilimo 7:55 yasosa palwakwa Stefani ''ukuba uwaisulamo Umupashi wa Mushilo''. Wene aali uwaisulamo Umupashi wa Mushilo pa nshita ilya kabili aali filya ukufuma inshita shimo kunuma; lelo wene taali lyonse uwaisulamo na uyo. Ifilangililo fimbi fili no kusangwa muli Luka 16:23; Imilimo 2:30; Abena Galatia 2:14. Eico Kristu ''pa kuba mu musango wakwa Lesa'' capilibula fye ukuti wene aali mu musango wakwa Lesa (mu mano); cene tacilondolola ukuti wene aali mu musango ulya ukufuma ku kutendeka kwa nshita.

STUDY 8: Questions

ISAMBILILO 8: Amepusho
1. Bushe Baibele asambilisha ukuti Lesa ni lesa patatu?

2. Tantika ubupusano butatu pakati kakwa Lesa na Yesu.

3. Bushe ni mu nshila nshi ishi ishalakonkapo emo Yesu aali uwapusana ukufuma kuli ifwe? 

a) Wene taacitile ulubembu nakalya

b) Wene aali mwana uwafyalwa eka kuli Lesa umwine

c) Wene ukucita ulubembu tacali icingacitika

d) Wene aapatikishiwe kuli Lesa ukuba umulungami.

4. Bushe ni mu nshila nshi ishi ishalakonkapo emo Yesu aali uwapalana na Lesa?

a) Wene aalikweete umubili wakwa Lesa mu mweo wakwe pa calo

b) Wene aalikweete imibeele iyapwililila ukupala Lesa

c) Wene aaishiibe fyonse ukulingana na Lesa 

d) Wene mu kulolenkana aali uwalingana pamo na Lesa. 

5. Bushe ni mu nshila nshi ishi ishalakonkapo emo Yesu aali uwapalana na ifwe?

a) Wene aalikweete amatuunko yesu yonse no kuumfwa kweesu konse

b) Wene aalicitile ulubembu lintu aali umwana umunono

c) Wene aalekabila ipusukilo

d) Wene aalikweete umusango wa buntunse uwa cifyalilwa.

6. Bushe mashiwi nshi ayali ya cine pali aya ayalakonkapo?

a) Yesu aali wa mubili uwapwililila ne mibeele iyapwililila

b) Yesu aali wa mubili wa lubembu lelo uwa mibeele iyapwililila 

c) Yesu aali ni Lesa sana kabili umuntu sana pamo

d) Yesu aakweete umusango wa mubili wakwa Adamu intanshi wene talaacita ulubembu. 

7. Bushe Yesu ukucita ulubembu kwali ukwingacitika?

